
INTANGIRIRO
Abana barashimisha cyane, by’umwihariko iyo batangiye kwiga ibitekerezo bishya. Umunsi umwe, umukobwa w’incuti yanjye ufite imyaka ine yaje kureba se mbere y’ifunguro rya nimugoroba amuzanira agace ka bombo, aramubwira ati, “Data, wandetse nkarya aka kabombo.” Ubusanzwe ntabwo yari yemerewe kurya bombo mbere y’ibindi byo kurya, maze se aramubaza ati, “Kuki ushaka ko nkwemerera kurya bombo mbere y’ifunguro?” Umwana amusubiza n’ishema ryinshi cyane ati, “Kuko ari ko mbivuze.” 
Biragaragara ko igisubizo uwo mwana yatanze yacyigiye ku babyeyi be. Yumvaga rero ko se agomba kubahiriza icyifuzo cye kuko yakoresheje amagambo amenyerewe ngo “Kuko ari ko mbivuze.” Nyamara uwo mukobwa ntabwo yitaye ku bisanzwe bikurikizwa mu gutanga amakuru. Ubutware bw’amategeko n’amabwiriza, buturuka ku butware bw’uyatanga.  Nubwo uwo mukobwa yakoresheje amagambo amwe n’abayeyi be, yagombaga kuyumvira kuko avuzwe n’ababyeyi be, ariko ntabwo ababyeyi be bagombaga kumvira kuko bivuzwe na we. 
Mu gihe twiga imyitwarire ya Gikristo, tugomba guhora twibuka iki kintu cya ngombwa cyane: ubutware bw’amahame y’imyitwarire bukomoka ku miterere y’uwayatanze. Kuki tugomba kugandukira amabwiriza y’Ibyanditswe byera?  Kuki umurongo ngenderwaho w’Abakristo udufiteho ubutware? Igisubizo kirasobanutse — ayo mabwiriza afite ubutware kuko yaturutse ku Mana ifite ubutware bwose. Turayumvira “kuko yabivuze.”  

Iri ni isomo rya kabiri ryo mu nyigisho zitwa Gufata Ibyemezo Bishingiye Kuri Bibiliya.  Muri izo nyigisho, turibanda ku ntambwe tugomba gutera mu rugendo rwo gufata ibyemezo bijyanye n’imyitwarire. Iri somo twaryise “Imyumvire y’Ibikwiriye: Imana n’Ijambo Ryayo.”  Kandi muri ryo tuzatangira gusesengura ikibazo cy’ubutware mu myitwarire, cyangwa se kugira ngo byumvikane neza, ubutware bw’Imana n’Ijambo ryayo mu myitwarire. 
Mu isomo turangije twabonye ko gufata ibyemezo bijyanye n’imyitwarire nk’Abakristo bidusaba kuzirikana ibi bintu bitatu: Igipimo nyacyo, intego nyayo, imvano nyayo. Ni nabyo twahaye andi mazina y’imyumvire y’ibikwiriye, y’uko byagenze, n’iy’abo byabayeho mu myitwarire ya Gikristo. Kugira ngo ufate ibyemezo by’imyitwarire bishimisha Imana kandi biduhesha imigisha yayo, tugomba kurebera ibintu byose mu myumvire y’ibikwiriye, twibanda ku bipimo bikwiriye n’ibisabwa nyabyo. Tugomba kandi kurebera mu myumvire y’uko byagenze, tukamenya neza ibyakozwe n’ingaruka byazanye. Tugomba kandi kurebera ibintu byose mu myumvire y’abo byabayeho, tugasuzuma niba dufite koko intego nyazo n’imvano nyazo.  Muri iri somo, turatangira kureba ku myumvire y’ibikwiriye, ibipimo nyabyo ku byemezo by’imyitwarire, twibanda cyane ku bipimo by’Imana n’ijambo ryayo. 
Iri somo rigabanijemo ibice bibiri: Turabanza kureba Imana ubwayo nk’igipimo kidakuka. Turakurikizaho kureba uko Ijambo ry’Imana ritubera igipimo cyahishuwe. Reka rero duhere ku Mana ubwayo nk’igipimo cy’imyitwarire yacu. 
IMANA NK’IGIPIMO
Muribuka ko mu isomo rya mbere ry’izi nyigisho, twabonye ko Imana ubwayo ari yo gipimo cy’ifatizo kidahinduka cy’imyitwarire. Ibintu byose bihuje n’imyifatire y’Imana ni “byiza” kandi “biremewe”. Naho ibintu byose bidahuje na yo ni “bibi” kandi “ntibyemewe”. Imana ni yo gipimo cy’imyitwarire kidakuka kuko ubwayo ntawe ikeneye kwigereranyaho hanze yayo cyangwa hejuru yayo. Ifite ubutware bwihagije. Ntawundi utari Imana ufite uburenganzira bwose bwo kwemeza ibyiza n’ibyemewe, ibibi n’ibitemewe, cyangwa se ngo ashyireho ibihano akurikije ibyo yemeje.  
Kugira ngo dusobanukirwe ibyo bitekerezo n’ibijyana nabyo byose, turareba imiterere itatu y’Imana ijyanye no kuba igipimo cy’imyitwarire yacu. Ubwa kabiri turareba uko Imana ari umucamanza utabera uzitura buri wese ibihwanye n’ibyo yakoze. Ubwa gatatu turareba bimwe mu byo twavana muri uku kuri mu gihe dushaka gufata ibyemezo by’imyitwarire yacu.  Reka duhere ku myifatire y’Imana ubwayo nk’igipimo kidakuka cy’imyitwarire. 
Imana Muri Yo Ubwayo
Hari ibibazo byinshi twagombaga gusubiza mu gihe dutekereza Imana ubwayo nk’isoko y’amategeko y’imyitwarire yacu. Ariko kubera ibyo tugamije, turasubiza ibibazo bibiri gusa: Icya mbere, turavuga ku kugira neza kw’Imana nka kimwe mu biyiranga. Icya kabiri, turareba uburyo kugira neza kw’Imana ari cyo gipimo cy’ukundi kugira neza kose. 
Ibiranga Imana Ubwayo
Ubwa mbere, iyo tuvuga kugira neza nk’ikiranga Imana cy’umwihariko, tuba tuvuze ko ubwayo ari yo tugomba gupimiraho imyifatire yacu yose. Nubwo hari igihe dukoresha amagambo ineza n’ibyemewe tuvuga ibidafatika, kandi tukaba dushobora kuyakoresha tuvuga ibitekerezo rusange n’imikorere y’abantu, tumenye ko ayo magambo akomoka ku kindi kintu gifite ishingiro ridakuka: ineza y’umwimerere y’Imana. Agaciro k’imyitwarire kabaho gusa iyo ari ishusho y’Imana. Ibyo biravuga ko Imana irenze kuba nziza gusa, ahubwo ineza no kugira neza nibyo biyigize. 
Nk’uko twabibonye mu isomo rya mbere, uburyo bumwe Ibyanditswe bikoresha mu gusobanura ko ibiranga Imana ari byo gipimo kidakuka  cy’imyitwarire, ni ikigereranyo cy’umucyo. Muri 1 Yohana 1:5-7, intumwa Yohana arigisha ati:

Imana ni umucyo, kandi muri yo ntihari umwijima na muke. Nituvuga ko dufatanije nayo tukagendera mu mwijima, tuba tubeshye tudakurikiza ukuri, ariko iyo tugendeye mu mucyo nk’uko na yo iri mu mucyo, tuba dufatanije ubwacu, kandi amaraso ya Yesu umwana wayo atwezaho ibyaha byose (1 Yohana 1:5-7).
Iki kigereranyo cy’Imana nk’umucyo ni isuzumiro ry’imyitwarire. Umwijima ugereranywa n’ibyaha n’ibinyoma. Naho umucyo ni ikimenyetso cy’ukuri no kwezwa. Ahanini, iki gice gisobanura ko Imana itagira icyaha na kimwe niba icyo twita icyaha ari igitandukanye na kamere y’Imana. Mu yandi magambo, turemeranya ko Imana ubwayo ari yo gipimo cyuzuye cy’ineza no gutungana, kandi igitandukanye nayo cyose ni icyaha.  
Yesu nawe yahamije icyo gitekerezo muri Mariko 10:18 agira ati: 
Nta mwiza uretse Imana yonyine (Mariko 10:18). 

Mu kuvuga ko Imana yonyine  ari yo yujuje igipimo cy’ineza, Yesu yerekanye ku yavugaga ineza yuzuye, atari ineza yo kugerageza cyangwa kwigana abayifite. Erega, hari n’abandi Bibiliya yita beza, ariko ineza y’Imana itandukanye n’ibyabo. Ni ineza yihariye mu gutungana, yo mu kigero cyo hejuru, kandi yihariwe n’abagize Ubutatu.  
Ahandi tubona amagambo avuga ineza y’Imana isumba byose ni muri Zaburi ya 5:4 aho Dawidi yatura ati: 

Kuko utari Imana y’intambirakibi (Zaburi 5:4).
No muri Daniyeli 4:37 aho Umwami w’umunyamahanga Nebukadinezari atangaza ati: 
Imirimo ye yose ni iy’ukuri, inzira zayo zose ziragororotse (Daniyeli 4:37).
Ahari amagambo ashyigikira icyo gitekerezo neza ni Matayo 5:48 aho yesu agira ati: 
Namwe mube mukiranutse nk’uko So wo mu ijuru akiranuka (Matayo 5:48).
Muri ibi bice byose, tubona Imana yerekanwa nk’itegeko ry’imyitwarire mu buryo bubiri: 1) Uwiteka ni we shingiro ryo gukiranuka  kuko ari we utagira ikizinga na busa; 2) natwe abasoma Ibyanditswe, turasabwa gupimira ineza yacu ku bikorwa n’imyifatire y’Imana. 
Dushingiye kuri ayo magambo ya Bibiliya n’andi asa nayo, dushobora kwemeza ko kugira neza no gutanga bigomba gufatwa mbere na mbere nk’ibiranga abagize Ubutatu bw’Imana: Data wa twese, Umwana n’Umwuka Wera. Iyo neza rero, ikubiyemo ibiyiranga, indangagaciro, imvano, ibyifuzo Imana ihoraho ifite mu mutima wayo.  Rero, kugira ngo tumenye ikigero nyacyo cy’ineza, ntabwo tugarukira ku mahame adafatika y’imyitwarire gusa. Ahubwo tugomba guharanira kumenya umutima w’Imana ubwayo.  
Igipimo Kidakuka
Ubwa kabiri, iyo tuvuga Imana nk’itegeko ridakuka ry’imyitwarire, tuba dushaka kuvuga ko nta kindi gipimo kiri hejuru y’Imana. Ineza y’Imana nicyo gipimo gisumba izindi neza zose zibaho. 
Ikibabaje ni uko hari abantu bamwe bagoreka ukuri bavuga ko hari ubundi busobanuro  bw’ “ibyiza” ku buryo Imana ubwayo igomba kwipimira kuri bwo kugira ngo yitwe “nziza” cyangwa “yemewe”. Urugero, bamwe bibwira ko Imana idashobora kuba nziza kandi icira abantu urubanza. Abandi bakavuga ko Imana nziza idashobora kwemera ko ikibi kibaho.  Maze bahereye kuri ibyo byose bumva nabi, bagafata umwanzuro ko Imana yo muri Bibiliya idashobora kwitwa “nziza”.  
Ikibabaje kandi ni uko nubwo Abakristo batemera uwo mwanzuro uvuga ko Imana atari nziza, abizera bamwe bemera ko hari ikindi kigero cy’ineza Imana ubwayo igomba kwipimiraho. 
Ubu rero, tugomba kwemeranya ko hari ubwo abanditsi ba Bibiliya bagiye basuzuma Imana bayigereranya n’ibindi bitari yo ubwayo. Akenshi bapimiraga Imana kuri Bibiliya. Urugero, muri Zaburi 119:65, 68 umwanditsi aravuga ati: 

Wagiriye neza umugaragu wawe nk’uko Ijambo ryawe ryasezeranye …Uri mwiza kandi ugira neza; nyigisha amategeko yawe (Zaburi 119:65, 68).
Mu murongo wa 65, umwanditsi wa zaburi aremeza ko ijambo ry’Imana ari cyo gipimo cy’ineza kandi yerekana ko ibikorwa by’Imana ubwabyo bishobora kwemerwa ko ari byiza kubera icyo gipimo. Naho mu murongo wa 68 aratangaza ko Imana ari nziza n’ibyo ikora ari byiza kubera ko bikurikiza ijambo ryayo. Hanyuma arangiza umurongo wa 68 avuga ko yifuza kwiga amategeko y’Imana kugira ngo ayahuze no kugira neza kwayo. Muri make, muri iyi mirongo umwanditsi wa Zaburi arapimira ibikorwa by’Imana ku gipimo cy’amategeko y’Imana agasanga ibyo bikorwa ari byiza. 
Ariko abanditsi b’Ibyanditswe bari bazi ko amategeko y’Imana adatandukanye n’Imana; ahubwo ni bwo buryo yivugamo. Urugero, hirya gato muri Zaburi 119:137 na 142 umwanditsi wa zaburi aravuga ati: 
Uwiteka, uri umukiranutsi, amateka yawe aratunganye … Gukiranuka kwawe ni ugukiranuka kw’iteka ryose, amategeko yawe ni ukuri (Zaburi 119:137, 142).
Amategeko y’Imana aratunganye kandi ni meza kuko ava ku Mana, ubwayo ikaba ari nziza kandi itunganye. Kubera ko ikiranuka, ibyo ikora byose n’ibyo ivuga — birimo n’amategeko yayo — byerekana ineza yayo.  Ubwo rero, no mu gihe abanditsi ba Bibiliya bagereranya Imana n’igipimo cy’amategeko yayo, icyo baba bagamije ni ukugaragaza ko ayo mategeko ashingiye ku myifatire y’Imana.  
Abanditsi b’Ibyanditswe byera ntabwo bigeze bashaka kwigisha ko Imana ipimirwa ku mategeko nk’uko abantu babisabwa. Nta nubwo bigeze bibwira ko Imana ishobora kunyuranya n’ibipimo by’amategeko. Bibiliya ivuga kenshi ko ineza y’Imana ubwayo ari cyo gipimo kidakuka ibindi bibazo byose by’imyitwarire bipimirwaho. 
Imana nk’Umucamanza
Uretse kuba igipimo ntakuka cy’imyitwarire, turabona ko Imana ari n’umucamanza utavuguruzwa w’imico y’abantu. Bivuga ko ifite uburenganzira bwuzuye bwo kwemeza ko ibikorwa, amarangamutima, n’ibitekerezo runaka byujuje ibisabwa cyangwa bihabanye n’amahame y’imyitwarire. Kandi ifite uburenganzira bwo guhana unyuranije n’ibyo yemeje. 
Nyamara birazwi ko Imana ijya iha abantu ububasha bwo guhana imwe mu myitwarire. Urugero, dukurikije Ibyanditswe, abategetsi bo mu isi bahawe inshingano zo gushima ibyiza no guhana ibibi. Ariko Bibiliya ikanatwigisha ko guca imanza kw’abantu kugira agaciro gusa iyo kugaragaza ko guhuje no guca imanza kw’Imana. Yesu ubwe abivuga neza ko ku munsi w’imperuka, Imana ubwayo izacira abantu bose imanza z’ibyo bakoze, bityo igahamya cyangwa ikavuguruza imanza zaciwe n’abantu. Icyo gihe, izaciraho iteka abakoze ibibi, iheshe umugisha abakoze neza. 
Yohana 5:27-30 havuga amagambo ya Yesu kuri icyo kibazo:

Kandi [Data] yamuhaye [Umwana] ubutware bwo guca amateka… abari mu bituro bose bazumva ijwi rye bakavamo — abakoze ibyiza bakazukira ubugingo, naho abakoze ibibi bakazukira gukorwa n’isoni… amateka nca ni ay’ukuri kuko ntakurikiza ibyo nkunda, ahubwo nkurikiza ibyo uwantumye akunda (Yohana 5:27-30).
Tutitaye ku myanzuro y’imyitwarire dufata muri ubu buzima, Imana ubwayo ni yo rukiko rukuru mw’isi no mw’ijuru. Niyo izavuga ijambo rya nyuma ryemeza ko twitwaye neza cyangwa twitwaye nabi mu buzima — kandi urubanza izaca ruzaba rudasubirwaho. Nta na hamwe umuntu yahera avuguruza ubutware bw’Imana. Ubutware bwose n’ububasha bwose ni ibyayo, ku buryo ntawavuguruza imanza zayo. Umva uko Imana yabwiye Yobu kuri iyo ngingo muri Yobu 40:2-14:

Mbese umunyampaka yagisha Ishoborabyose impaka?… Mbese ugiye kumvuguruza icyo nategetse? Ugiye kumpererezaho ibyaha kugira ngo ubone urubanza? Harya uhwanije n’Imana amaboko? Wabasha guhindisha ijwi nkayo? Noneho rimbana ikuzo no kwifata neza, kandi wiyambike icyubahiro n’ubwiza… Nibwo nzakwemera yuko ukuboko kwawe kw’iburyo kubasha kugukiza (Yobu 40:2-14).
Imana ifite uburenganzira bwo guca imanza kuko ifite ubutware budasubirwaho. Kandi imanza zayo ntawazica iruhande kuko ifite ububasha budasubirwaho. Nubwo ibyaremwe byashaka guhunga ubutware n’ububasha bwayo, ntabwo byashoboka. 
Tubirebye neza, twasanga dusigaranye amahitamo abiri gusa: kwemera tukayigandukira nk’umucamanza wacu no gushakira ubwihisho mu mbabazi zayo zibonerwa muri Kristo, cyangwa se tukayigomekaho tukazahura n’igihano cy’iteka ryose. Kandi nitugwa mu gishuko cyo kurakarira Imana no kutiringira imanza zayo, tujye twongeraho ko ibyo yemeza byose ari ukuri kandi bitunganye. Ntabwo ihindagurika, ahubwo imanza zayo ziba zikurikije igipimo kitavuguruzwa cy’imiterere yayo. Nibyo Elihu yavugaga muri Yobu 34:10-12: 

Ntibikabeho ko Imana ikora ibyaha, n’Ishoborabyose ngo ikore ibyo gukiranirwa. Kuko izitura umuntu ibihwanye n’umurimo we, izaha umuntu wese kubona ibihwanye n’imigenzereze ye. Ni ukuri ntabwo Imana yakora ibibi, kandi Ishoborabyose ntabwo yagoreka imanza (Yobu  34:10-12).
Nk’umucamanza utavuguruzwa w’imyitwarire, Imana yifashisha igipimo gisumba ibindi cy’imyitwarire yayo mu manza zose ica. Imanza zayo ziratunganye, zerekana ubwenge butagira ikosa, gushyira mu gaciro kuzuye, n’imico myiza itagereranywa. 
Ubwo tumaze gusobanukirwa Imana nk’ikigero kidasubirwaho cy’imyitwarire n’umucamanza utavuguruzwa, reka noneho turebe icyo ibyo byose bizana mu buzima bwacu. 
Icyo bihatse
Igihe twavugaga Imana nk’igipimo kidakuka cy’imico myiza, twavugaga mbere na mbere kuba ari Imana yibeshejeho ubwayo. Naho mu kuvuga ko ari umucamanza utavuguruzwa w’imico myiza, twavugaga ku mikoranire yayo n’ibyo yaremye. Aha rero turashaka kwemeranya ko ububasha bw’Imana n’ubutware bwayo bwo guca imanza bitegeka ibyo yaremye kubaho bikurikije igipimo cy’imiterere yayo. 
Urugero, muribuka ko muri 1 Petero 1:15-16, Petero yabwiye abantu ati:  

Ahubwo nk’uko uwabahamagaye ari uwera, abe ariko namwe muba abera mu ngeso zanyu zose. Nk’uko byanditswe ngo: “Muzabe abera kuko ndi uwera” (1 Petero 1:15-16).
Muri iki gice, Petero arahamya ibyo twavuze kare, yuko imyifatire y’Imana ari yo kigero cya nyuma cy’imyifatire y’abantu yose, bityo rero ikiremwamuntu kikaba kigomba kumvira Imana no kuyigana.  

Icyakora iyo tuvuze kwigana Imana ntabwo tuba tuvuze ko abantu baremwe bagiye guhita bamera nk’Imana. Ahubwo tuba tuvuga inshingano yacu yo kugaragaza imiterere yayo. Urugero, iyo Patero yandika ko tugomba kuba abera nk’uko Imana ari iyera, yashakaga kuvuga ko imyifatire y’Imana ari yo yerekana kwera icyo ari cyo, kandi kubera ko Imana ikora byose ikurikije kwera kwayo, natwe tugomba gukora byose dukurikije kwera kwayo. 
Dusanga igitekerezo gisa n’icyo mu nyigisho Yesu yatangiye ku musozi. Muri Matayo 5:44-48, Yesu yaravuze ati:

Mukunde abanzi banyu, musabire ababarenganya, nibwo muzaba abana ba So wo mu ijuru. Kuko ategeka izuba rye kuvira ababi n’abeza, kandi abakiranuka n’abakiranirwa abavubira imvura… Namwe mube mukiranutse nk’uko so wo mu ijuru akiranuka (Matayo 5:44-48).
Kubera ko imyifatire y’Imana itunganye kandi ari myiza, niyo mpamvu ari igipimo kidakuka cy’imyifatire. Bityo rero, buri muntu wese asabwa kumvira Imana no guhuza ibikorwa bye n’icyo gipimo. 
Abenshi muri twe babona ibyo ari byo bikwiriye koko. Niba Imana ifite ubutware bwose kandi ari yo gipimo tugenderaho, ibyo bivuga ko dutegekwa kuyumvira byuzuye. Nyamara kandi, abantu benshi bajya bahura n’ubutware butavuguruzwa bw’Imana, ariko bagashaka kwirengagiza amategeko y’Imana, bakihimbira ayabo agenga ubuzima bwabo.  
Bamwe bibwira ko nubwo Imana ifite ububasha bwo kubacira urubanza, itabifitiye uburenganzira. Ndetse hari ubwo bibwira ko byemewe kwigomeka ku Mana, nubwo bifite ingaruka zabyo, nk’uko byemewe kwigomeka ku munyagitugu wese. 

Ibyo kandi tubisanga no mu Bakristo. Urugero, abanshi bibwira ko ubwo Yesu  yapfiriye ibyaha byacu, Imana ntabwo ikidusaba kuyumvira. Bitiranya kubabarirwa no kwigenga, bakibeshya ko kubera ko ibyaha byose byababariwe, dushobora kwiberaho uko dushaka. Nyamara n’abizera ubwabo basabwa kubaho bakurikije igipimo cy’imyifatire y’Imana. Umva uko Yohana abivuga muri 1 Yohana 1:7:

Iyo tugendeye mu mucyo nk’uko nayo ari umucyo … amaraso ya Yesu, Umwana wayo atwezaho ibyaha byose (1 Yohana 1:7).
Yohana yavugaga ibintu nka bibiri muri iki gice bijyanye n’ibyo turimo kuvuga. Icya mbere, mu kwigisha ko tugomba “kugendera mu mucyo nk’uko nayo ari umucyo,” Yohana aba yerekana ko abizera bose bagomba kwigana Imana. Icya kabiri, Yohana yerakana ko kuba dutegekwa kwigana Imana bijyana n’imbabazi twagiriwe muri Kristo. Kuba twigana Imana byonyine bituma amaraso ya Yesu atwezaho ibyaha. Ntabwo dushobora kugira Yesu nk’umukiza gusa tutamwumvira nk’Umwami wacu.  
Ubwo tumaze kwitegereza ko Imana ari yo gipimo cy’imyitwarire yacu, dushobora noneho gutangira kwiga ingingo ya kabiri y’iri somo ku myumvire y’ibyari bikwiriye mu myitwarire: Ijambo ry’Imana nk’ikigero gikwiriye cyahishuwe. 
IJAMBO NK’IGIPIMO
Twabonye uburyo butandukanye Bibiliya igaragazamo ko Imana ubwayo ari yo kigero kidakuka cy’imyitwarire. Icyakora birazwi neza ko icyatumenyesheje uko Imana iteye ari uko yabiduhishuriye mu Ijambo ryayo. Iyo tutagira iryo hishurirwa, imyifatire yayo yari kuba ari ubwiru butazwi ku buryo bitari kudushobokera gukurikiza urugero rwayo. Amahirwe dufite ni uko ihishurirwa ry’Imana ritwigisha byinshi ku myifatire yayo, bikadufasha kwiyemeza gukurikiza igipimo cyayo kuko tukizi. Mu gihe dushimangira ko Imana ubwayo ari yo kigero cyacu kidakuka, tugomba no gukurikiza ihishurirwa ryayo, cyangwa Ijambo ryayo nk’uburyo bwo gushyira mu bikorwa kwacu. 
Kugira ngo tumenye neza uko ijambo ry’Imana ari cyo kigero cyacu cy’imyitwarire, turabirebera mu ngingo eshatu: iya mbere, turareba ibyiciro bitatu byo guhishurirwa. Iya kabiri, turabe imiterere ikwiriye y’ibyo byiciro bitatu byo guhishurirwa. Iya gatatu, turitegereza ubumwe buri muri ibyo byiciro bitatu byahishwe. 

Ibyiciro Bitatu
Ubwa mbere, kugira ngo dutere intambwe mu gusobanukirwa imyitwarire ya Gikristo, tugomba kuba tumaze kwemeza burundu ko Imana yihishuriye abantu mu buryo butatu. 
Mu bimenyerewe, abahanga bakunze kuvuga ko ihishurwa ry’Imana riri mu byiciro bibiri: ihishurwa ryihariye n’ ihishurwa rusange. Mu cyiciro cy’ihishurwa ryihariye, bashyiramo uko Imana yagiye yivuganira n’abantu nko mu cyanditswe, mu buhanuzi, mu nzozi, no mu iyerekwa. Mu cyiciro cy’ihishurirwa rusange bagasyhiramo amateka, ijuru n’isi, ibihe, inyamaswa, ibiremwamuntu. Muri make, ihishurirwa rusange rikubiyemo ibindi byose bitari mu ihishurirwa ryihariye. 
Nubwo ubwo busobanuro bumenyerewe budufasha mu buryo bumwe, usanga hari ibice bimwe by’imiterere y’Imana butagaragaza neza. Muri isi somo tuzavuga ku ihishurirwa ry’abariho, ihishurwa ry’Imana mu bantu, akaba ari ihishurirwa rikunda gushyirwa mu ihishurirwa rusange, ariko rikaba rikwiriye kwigwa ukwaryo. 

Nitumara kumva ibyiciro bitatu by’ihishurirwa, turaba dushobora gusesengura uburyo ihishurirwa ry’Imana riduha ibipimo nyabyo by’imyifatire y’Imana kandi rikanatuyobora mu gufata ibyemezo by’imyitwarire. 
Imiterere Ikwiriye
Turabanza kureba imyumvire y’Ibyari Bikwiriye iri mu Ijambo ry’Imana iboneka mu ihishurirwa rusange, dukurikizeho ibiboneka mu ihishurirwa ryihariye, hanyuma turebe ihishurirwa ry’abariho nk’igipimo cyacu. Reka duhere ku ihishurirwa rusange ry’Imana rifite ubutware bwose kuri twe. 
Ihishurirwa Rusange
Iyo tuvuze ihishurirwa rusange, tuba tuzirikana uburyo ibyaremwe n’amateka bitubwira iby’ukuri byerekeye Imana n’ibyo idusaba mu myitwarire yacu. Ni koko ihishurirwa rusange ntirishobora kutwigisha byose. Urugero, ibintu bimwe, nk’agakiza kabonerwa muri Yesu Kristo, byigishwa gusa mu ihishurirwa ryihariye. Naho ibindi bijyanye n’ubushake bw’Imana tubibwirwa n’ihishurirwa ry’abariho. Bibiliya kandi ishimangira ko ubwo Adamu na Eva bagwaga mu cyaha, isi yose yagwanye mu cyaha nabo, bityo ibyaremwe byose birangirika.  Kubera ibyo, ibyaremwe n’amateka bisigaye bigoye kubisobanura, kuko bitakiduha igishushanyo cyuzuye cy’imyifatire itunganye y’Imana. Icyakora, Bibiliya itwizeza ko ihishurirwa rusange rikitubwira byinshi ku Mana, Ritwereka ikigero gitunganye cy’imyifatire y’Imana bityo rikatubera uburyo bumwe bwo kumenya ibyo Imana idushakaho.   
Turavuga ibintu bibiri ku ihishurirwa rusange bijyanye no kuryifashisha mu myitwarire ya Gikristo: urusobe rwaryo, n’umumaro waryo. 

Urusobe. Icya mbere, ihishurirwa rusange ni urusobe. Ubusanzwe Abakristo bafata ihishurirwa rusange mu buryo bworoheje nk’aho rikora kimwe ahantu hose. Nyamara mu by’ukuri hari inzego zitandukanye z’imikorere y’ihishurirwa rusange. Hari urwego rusangiwe n’abantu bose, ariko hari n’urwego rwihariwe n’amatsinda runaka y’abantu. Hari ibice bimwe by’ihishurirwa bidasobanuka neza, hakaba n’ibindi bisobanutse neza. Ibice bimwe bikurikiza imibereho isanzwe bikabonekamo ukuboko kw’Imana aho bikenewe gusa, naho ibindi bikagaragaza imbaraga zidasanzwe zo gukora kw’Imana. 
Urugero, witegereje imikorere rusange y’izuba. Buri wese mu mateka y’isi yabonye izuba n’ibyo ritugezaho. Kandi muri iryo zuba bakabonamo guhishurwa kw’ Imana. Ahari iryo ni ihishurirwa rusange rishoboka  ryakwemerwa na bose. Ariko mutekereze ko  mu kureba izuba n’ibyo rikora ibiremwamuntu bitegekwa kugira imyitwarire imwe bivanamo, ari byo Yesu yasobanuye muri Matayo 5:44-45:

Mukunde abanzi banyu, musabire ababarenganya, nibwo muzaba abana ba So wo mu ijuru. Kuko ategeka izuba rye kuvira ababi n’abeza, kandi abakiranuka n’abakiranirwa abavubira imvura… Namwe mube mukiranutse nk’uko so wo mu ijuru akiranuka (Matayo 5:44-48).
Kuba izuba rivira ababi rikabasusurutsa kandi rigakuza imyaka yabo byerekana ko Imana yihangana kandi igirira neza abanyabyaha bayanga. Kandi kubera ko abantu bose bategekwa kwigana Imana, turasabwa gukunda no gusengera abanzi bacu. 
Ku rundi ruhande, hari ihishurirwa rusange usanga rizwi n’abantu bake cyane ku buryo usanga ntaho ritaniye n’ihishurirwa ryihariye. Urugero, utekereje inkuru yo kuvuka, gupfa no kuzuka bya Kristo. Nk’uko twabivuze, amateka ni igice kimwe cy’ihishurirwa rusange. Iyo turebye ibyo Imana yagiye yemera ko bibaho, n’uburyo yagiye itegeka isi mu bihe bisimburana, twigiramo byinshi kuri Yo.  Kandi amateka yo gucungurwa, by’umwihariko umurimo wa Yesu Kristo, atubwira byinshi ku Mana, kuri twe ubwacu, no ku gakiza. 
Umva uko Pawulo asobanura inkuru zo kuzuka mu Ibyak. 17:30-31:

Nuko iyo minsi yo kujijwa Imana yarayirengagije, ariko noneho itegeka abantu bose bari hose kwihana, kuko yashyizeho umunsi wo guciraho urubanza rw’ukuri rw’abari mu isi bose, izarucisha umuntu yatoranije, kandi ibyo yabihamirije abantu ubwo yamuzuraga (Ibyak, 17:30-31).
Pawulo aravuga ko igikorwa cyo mu mateka cyo kuzuka kwa Yesu Kristo ari gihamya ko Imana yashyizeho umunsi izacira urubanza abari mu isi bose. Kandi anavuga ko kuba hariho umunsi w’urubanza bisaba abantu bose bari hose kwihana. Mu yandi magambo, ihishurirwa rusange ry’igikorwa cyo mu mateka cyo kuzuka kireba abantu bose. 
Ihishurirwa rusange nk’iri usanga rimeze nk’ihishurirwa ryihariye kuko riba ritamenyerewe. Ntabwo ari abantu benshi babonye uko Yesu yabayeho n’uko yapfuye. Ndetse ubuzima bwe n’urupfu rwe nabyo ntibyari bisanzwe; byari bitandukanye no kubaho no gupfa by’abantu. Ibyo bituma no kuzuka kwe biba ikindi gitangaza.  Uko bimeze kose, ntabwo bigera ku rwego rw’ihishurirwa ryihariye kuko bitatubwira uko tugomba kwihana n’icyo kwiyegurira Imana burundu bidusaba. 
Umumaro.  Ubwa kabiri, mu myitwarire ya Gikristo dukeneye kwemeza umumaro w’ihishurirwa rusange mu gufata ibyemezo by’imyitwarire. Imana izaryoza abantu bose kudakurikiza imyifatire yayo yabahishuriye mu byaremwe no mu mateka. 
 
Rugikubita, bishobora kubangamira Abakristo benshi kuvuga ko duha agaciro gahanitse ibyo twigishwa n’ibyaremwe n’amateka byerekeye Imana. Kimwe mu biranga tewolojiya y’Abaporotesitanti ni ugutsimbarara ku Byanditswe byera tukabishyira hejuru y’andi mahishurirwa yose. Muby’ukuri nubwo turata Ibyanditswe ko bisumba ayandi mahishurirwa yose muri iki gihe, Abaprotestanti kuva kera bahoraga bashyira imbere ubutware budasubirwaho n’agaciro k’ihishurirwa rusange. Urugero, Imyizerere ya Westminster itangirira igice cya 1 igika cya 1 kuri aya magambo:

Umucyo w’ibidukikije, n’ibikorwa by’ibyaremwe n’ibiriho byose bigaragaza ineza, ubwenge, n’ububasha bw’Imana ku buryo umuntu atagira icyo yireguza; icyakora ntabwo bihagije mu gutanga ubumenyi bwose ku Mana, no ku bushake bwayo, ari nabyo bikenewe mu gakiza.  
Imana yagaragarije imyifatire yayo mu byo yaremye no mu buryo ikomeza gukorana nabyo. Kandi kubera ko Ubwayo ari ikigero kidakuka, turasabwa kumvira uko yihishuye ubwayo ibinyujije mu ihishurwa rusange. Pawulo yumvikanishije icyo gitekerezo mu Abaroma 1:18-20, aho yanditse ati:

Umujinya w’Imana uhishurwa uva mu ijuru, ubyukirijwe ubugome no gukiranirwa by’abantu byose, bashikamiza ukuri gukiranirwa kwabo, kuko bigaragara ko bazi Imana, Imana ikaba ari yo ubwayo yabahishuriye ubwo bwenge, kuko ibitaboneka byayo ari byo bubasha bwayo buhoraho n’ubumana bwayo bigaragara neza uhereye ku kuremwa kw’isi, bigaragazwa n’ibyo yaremye kugira ngo batagira icyo kwireguza (Abaroma 1:18-20).
Ihishurirwa rusange ni igipimo cyangwa ikigero cy’ibyo twizera ku Mana abantu bose bagomba gukurikiza. Kandi kubera ko ihishurirwa rusange rigomba gukurikizwa n’abantu bose, buri wese unyuranyije n’ibyo Imana yahishuye aba akoze icyaha. 
Icyo gitekerezo cyongera kuboneka mu Abaroma 1:32 aho Pawulo avuga ku batemera Imana nk’uko yabihishuriye mu byaremwe:  

Bamenye iteka ry’Imana kuko abakora ibisa bityo bakwiriye gupfa (Abaroma 1:32).
Aha Pawulo yita ihishurirwa rusange “iteka”. Mu zindi ndimi iri jambo ryitwa “itegeko” cyangwa “urubanza.” Ariko igitekerezo cy’ibanze kirimo kirigaragaza: ihishurirwa rusange ni igipimo kigaragarira buri wese Imana yategekeye kugira ngo buri wese agikurikize. 
Hari abantu benshi bashobora kutemeranya na Pawulo ko iki gipimo kigaragarira buri wese. Bamwe muri twe bashobora kuvuga ko ibyo batabyigiye ku byaremwe, kandi ko ayo makuru ari umwihariko cyane ku buryo atabonwa mu byaremwe no mu mateka. No mu gihe cya Pawulo niko byari bimeze, niyo mpamvu iyi ntumwa yashyizemo iki kiganiro cyerekeye impamvu abantu benshi badasobanukirwa ibyo byose byerekeye ihishurirwa rusange. Mu Abaroma 1:21 arasobanura ati: 

Kuko ubwo bamenye Imana batayubahirije nk’Imana, habe no kuyishima, ahubwo bahinduka abibwira ibitagira umumaro, maze imitima yabo y’ibirimarima icura umwijima (Abaroma 1:21).
Pawulo yavugaga ko nubwo ihishurirwa rusange rivugana natwe mu buryo bweruye, ntabwo twemera ibyo rivuga ahubwo dufite ibindi twumva. Abatizera ba kera bahimbye imana zipfuye. Abatizera b’iki gihe bo bazi ko kubaho ari amahirwe. Ndetse n’Abakristo benshi bamaze kumenyera gutekereza ibyaremwe babirebera mu kutizera kw’iki gihe.  Uko bimeze kose, uko Imana yihishuriye mu byaremwe biracyari ihame. Ni igipimo Imana yagaragaje dukwiriye guhuza nacyo. 
Birashoboka ko Pawulo yaganishaga kuri Zaburi ya 19 aho Dawidi yanditse mu murongo wa 1 ati:
Ijuru rivuga icyubahiro cy’Imana; isanzure ryerekana imirimo y’intoki zayo (Zaburi 19:1).
Muri ibyo byose, ijuru n’ibindi byaremwe byose nibyo bigize ihishurirwa rusange. Abantu bose babayeho babonye ko ijuru ari rigari cyane. Ibyo bizwi na bose muri rusange. Niba rero ibizwi na bose mu ihishurirwa rusange bifite ubutware budakuka, ibyihariye byo muri iryo hishurirwa nabyo bifite ubutware. 
Ubwo twabonye ko ihishurirwa rusange riboneka mu buryo bwinshi kandi bwose bukaba buhishura ibipimo by’Imana, tugiye kureba ihishurirwa rusange uko ryabaye ikindi gipimo cy’Imana. 
Ihishurirwa Ryihariye
Nubwo twakwemera ko ihishurirwa rusange ari kimwe mu bipimo by’ubuzima twahishuriwe, Abakristo bose bagombye kuba basobanukiwe ko ihishurirwa ryihariye ari ikindi gipimo gifite imbaraga ku buzima bwacu. Nk’uko twabigenje twiga ihishurirwa rusange, turibanda ku rusobe no ku mumaro bifitiye imyitwarire ya Gikristo.   
Urusobe.  Ubwa mbere, ihishurirwa ryihariye ni urusobe, rutugeraho mu buryo bwinshi butandukanye. Ibyinshi muri ibyo bipimo byishingikiriza ku ijambo rivugwa cyangwa ryanditse, ariko byose bihuriye ku kuvugana kw’Imana n’abantu mu buryo burenze imikorere isanzwe y’ibyaremwe. Uko tugenda dusesengura Ibyanditswe, dusangamo ingero nyinshi zitandukanye z’ihishurirwa ryihariye. Muri zimwe, Imana ibonekera abantu imbona nkubone ikavugana nabo. Mu zindi ngero ikavuga ariko ntiboneke.  Hakaba n’ubwo ikoresha umuhuza nka malayika ubonekera abantu. 

Imana yakunze gutegeka abahawe ihishurirwa ryihariye kwandika ibyo babonye, kandi ibyo banditse nabyo byitwa Ibyanditswe, nabyo bikatubera irindi hishurirwa.  

Nubwo ubwoko bw’ihishurirwa ryihariye ari bwinshi kandi butandukanye, ariko bwose  “burihariye” kuko bwerekana imikorere ndengakamere yo kuvugana kw’Imana n’abantu. Yerekana uko Imana yagiye ihindura imikorere isanzwe kugira ngo ikorane n’abantu. 
Ariko nubwo ayo moko y’ihishurirwa asangiye kuba yihariye, ntibyatubuza kuyatandukanya kuko hari ibyagiye biba hagati y’Imana n’ibyaremwe hatabayeho umuhuza. Ihishurirwa ryabayeho rinyuze ku muhuza ntabwo twaryita ko “ryihariye” cyane, ndetse rirajya kumera nk’ihishurirwa rusange. Naho ubwoko bw’ihishurirwa butuma Imana ivugana n’ibyaremwe itaziguye nibwo burushaho kuba “bwihariye.” 
Mose yavuganaga n’Imana imbonankubone. Nk’uko dusoma mu Kuva 33:11:

Uwiteka akavugana na Mose barebana nk’uko umuntu avugana n’incuti ye (Kuva 33:11).
Ku rundi ruhande rw’ihishurirwa ryihariye tubonamo inzozi. Ihishurirwa ryihariye rinyuze mu nzozi ntabwo rikomezwa no kurota gusa, ahubwo rikomezwa n’uko Imana iba yakoresheje ubwo buryo busanzwe mu kubwira umuntu ukuri kwayo. 
Urugero, mu Itangiriro 41 tubona Farawo arota inka zinanutse zariye inka ndwi zibyibushye. Muby’ukuri Farawo yari azi ko izo nzozi zidasanzwe, kubera ko yashatse abazimusobanurira. Ariko se yabwiwe n’iki ko zidasanzwe? Ntabwo Imana yavuganye na Farawo mu buryo butaziguye nk’uko yavuganye na Yosefu muri Matayo 1. Ikirimo kidasanzwe gusa ni uko Imana yakoresheje inzozi ivugana na Farawo. Uretse gukoresha inzozi kw’Imana, nta kindi iri hishurirwa ryagombye kuba ritandukaniyeho n’ihishurirwa rusange. 
Muri make, ubwoko bumwe bw’ihishurirwa ryihariye buba budasanzwe kandi ari indengakamere, nk’uko Imana yagiye yiyereka abantu nka Mose. Ubundi bwoko ugasanga bujya kumera nk’ibisanzwe mu buzima. 

Muri iki gihe, ubwoko bumenyerewe bw’ihishurirwa ryihariye (ndetse buhuriwe na benshi) ni Ibyanditswe. Ndetse no mu byanditswe harimo ibice usanga byihariye n’ibindi biba ari rusange. Urugero, dukurikije Kuva 31:18, Imana yanditse Amategeko Icumi ku bisate by’amabuye ikoresheje urutoki rwayo. 

Hari n’izindi nyandiko zanditswe n’abapagani bashaka gusobanura ihishurirwa rusange. Urugero, Ibyak. 17:28, Pawulo abwira Abagiriki bamwumvaga aya magambo:  
Nk’uko bamwe bo mu bahimbyi b’indirimbo banyu bavuze bati, “Turi urubyaro rwayo” (Ibyak. 17:28).
Aha Pawulo arahamya ibyavuzwe n’abahimbyi b’abapagani, amagambo yabo akaba ayahinduye igice cy’ihishurirwa ridasanzwe. 
Izindi nyandiko zigizwe n’imigani yegeranyijwe n’abanditse ba Bibiliya, bamwe bifashishije ibyavuzwe n’abapagani, birimo inzandiko umwami Aritazeruzi w’Ubuperesi yandikiye abagaragu be bo mu ntara yegereye Ufurate, dusanga mu gice cya 4 cya Ezira.  

Ihishurirwa ryihariye ni urusobe, ritugeraho mu buryo butandukanye. Ubwinshi muri ubwo buryo bwishingikiriza ku ijambo rivugwa cyangwa ryanditse, ariko bwose bukubiyemo uko Imana ivugana n’abantu mu buryo busumba ubw’imikorere isanzwe y’ibyaremwe.  
Umumaro.  Ubwa kabiri, ihishurirwa ryihariye ryose rifite umumaro ku myitwarire y’Abakristo kuko ritanga ibyari bikwiriye gukorwa kuri twe; buri hishurirwa ryihariye ni igipimo tugomba guharanira kugeraho. Mutekereze ko Pawulo amaze kwifashisha ibyavuzwe n’abahanzi b’abapagani Aratus na Cleanthes mu Ibyak. 17:28, yakomeje yerekana ishyirwa mu bikorwa ry’amagambo yabo buri muntu wese agomba gukurikiza. Umva Ibyak. 17:28-30:

Nk’uko bamwe mu bahimbyi b’indirimbo banyu bavuze bati, “Turi urubyaro rwayo.” None rero ubwo turi urubyaro rw’Imana, ntibikwiriye kwibwira yuko Imana isa n’izahabu cyangwa ifeza cyangwa ibuye — cyangwa ikindi kibajijwe n’ubukorikori bw’abantu. Nuko iyo minsi yo kujijwa Imana yarayirengagije, ariko noneho itegeka abantu bose b’ahantu hosekwihana (Ibyak 17:28-30).
Nubwo ayo magambo “Turi urubyaro rwayo” yavuzwe n’abapagani, Pawulo ayakoresha nk’intumwa y’Imana ifite ubutware mu ihishurirwa ryihariye ku bantu, ayahindura igipimo kidakuka, gitegeka “abantu bose b’ahantu hose kwihana.” 
Kandi ubwo amagambo y’abapagani ashobora kugira imbaraga zingana zityo, nta kabuza ko ihishurirwa riyaruta rizarushaho kutugiraho ubutware. Muby’ukuri, tubona ko ibi byemezwa n’Ibyanditswe ubwabyo. Urugero, umva uko Imana yabwiye abaturage b’I Yerusalemu muri Yeremiya 25:8-9 nyuma y’uko bakomezaga kwanga abahanuzi: 
Kuko mutumviye amagambo yanjye, dore ngiye kohereza imiryango yose y’ikasikazi nyiteranye, kandi nzatuma ku mugaragu wanjye Nebukadinezari, umwami w’I Babuloni, niko Uwiteka avuga. Mbateze iki gihugu n’abagituyemo n’ayo mahanga yose agikikijeho. Nzabatsemba rwose mbagire igitangarirwa n’igitutsi n’imisaka y’iteka (Yeremiya 25:8-9).
Kubera ko abantu banze kumvira abahanuzi b’Imana, Imana yababuriye ko hari ibihano bikaze bigiye kubazaho, ko azabahindura  “umusaka iteka ryose” nibatihana. Iyo Imana ihishuye ukuri kwayo ibinyujije mu bavugizi bayo yahaye ubutware nk’abahanuzi n’intumwa banditse Bibiliya, iryo hishurirwa riba ari itegeko kuri buri wese. 
Muri iki gihe ntabwo dufite intumwa n’abahanuzi bafite ubutware bufatika. Ariko dufite Bibiliya, ari yo itegeka abantu bose ibihe byose. Kubera ko Ibyanditswe ari byo bwoko bw’ihishurirwa bukwiriye muri iki gihe, tuzabireba mu buryo burambuye  mu masomo abiri akurikiraho. Naho ubu, tugiye kureba ibyerekeye iyerekwa ry’abariho, ari ryo guhishurwa kw’Imana ibinyujije mu bantu buntu. 
Ihishurirwa ry’abariho
Nubwo bidasanzwe muri tewolojiya ko abahanga bavuga ku “ihishurwa ry’abariho”, igitekerezo cy’uko Imana yigagarije mu bantu cyabayeho kuva kera muri tewolojiya y’Abaprotesitanti nk’igice cy’ihishurirwa rusange. Mu yandi magambo, ntabwo dushaka kuvuganira ihishurirwa rishya, ahubwo ni ubundi buryo bwo gusesengura ibyo abahanga bemeje kuva mu myaka amagana.  
Urugero, umva ibivugwa n’Imyizerere ya Westminster igice cya 1 igika cya10:

Umucamanza w’ikirenga wemeza imyizerere itandukanye y’amadini, amateka y’amakoraniro, ibitekerezo by’abanditsi ba kera, imyigishirize y’abantu, n’imyuka yihariye, nta wundi ni Umwuka Wera uvugira mu Byanditswe byera. 
Iyi myizerere ivuga ko umucamanza mukuru w’ibitumvikanwaho mu madini ni Umwuka Wera, kandi umuyobozi wizewe mu mirimo y’Umwuka Wera ni Ibyanditswe. Ariko murebe neza ko mu kuvuga ko Ibyanditswe ari cyo kigero cya ya Myizerere ibindi byose bipimirwaho, iyi Myizerere ntabwo iba itesheje agaciro ibindi byose. Muby’ukuri Imyizerere yemeza agaciro k’ibindi byose bivugwa. Imana ikoresha inama nkuru, abanditsi ba kera, imyigishirize y’abantu, n’imyuka yihariye, kugira ngo ihishure ubushake bwayo mu bantu, nubwo nabyo ubwabyo byemezwa hashingiwe ku Byanditswe. 
Dushobora kwita ubwo bwoko bw’ihishurirwa ryo mu bantu “ihishurirwa ry’abariho”.  Ntabwo ari ibishushanyo by’amateka n’ibyaremwe gusa, nta n’ubwo ari imikorere y’indengakamere yo kuvugana kw’Imana n’abantu. Ahubwo ni uburyo Imana yigaragaza ikoresheje abantu, byaba binyuze mu busobanuro bw’abahanga bibumbiye mu matsinda cyangwa abantu ku giti cyabo, byaba binyuze  mu kuyoborwa n’Umwuka Wera umurikira abizera. Nk’uko twabigenje ku ihishurirwa rusange no ku ihishurirwa ryihariye, tugiye kureba uburyo ihishurirwa ry’abariho ari urusobe, tunarebe uburyo ari ingenzi cyane mu myitwarire y’Abakristo.  
Turabanza kwemeranya ko ihishurirwa ryihariye rishobora kugabanywamo ibyiciro bibiri: icyo dushobora kwita ibihamya byo hanze, n’ibihamya by’imbere by’ihishurirwa ry’abariho. 
Ibyo hanze.  Ibihamya byo hanze by’ihishurirwa ry’ibiriho rikubiyemo imibereho y’abantu, imitekerereze y’abantu, baba umwe cyangwa benshi, n’imyifatire y’abantu. Dushobora kwita imibereho y’abantu ubwoko bumwe bw’ihishurirwa kubera ko abantu baremwe mw’ishusho y’Imana. Bivuga ko, twese turi ibishushanyo by’Imana mu buryo runaka. Abantu ni amashusho agaragaza ubwiza n’igitinyiro by’Imana. Kandi kubera ko dushushanya imiterere yayo, hari byinshi dushobora kwiga byerekeye Imana turebeye ku bantu. 

Ingingo ya kabiri, imitekerereze y’abantu benshi cyangwa umwe nk’ubwoko bw’ihishurirwa ry’abariho, nayo turayihuza no kuba twararemwe mu ishusho y’Imana. Umva uko Mose yandika inkuru yo kuremwa k’umuntu mu Itangiriro 1:26:

Imana iravuga iti, “Tureme umuntu dusa, agire ishusho yacu ase natwe, batware amafi yo mu Nyanja, n’inyoni n’ibisiga byo mu kirere, n’amatungo y’isi yose n’igikururuka hasi cyose” (Itangiriro 1:26).
Nubwo hari byinshi duhuza no kuba twararemwe mu ishusho y’Imana, iyo tubonye iki gitekerezo mu Byanditswe ubwa mbere, ubusobanuro tubanza gutanga ni ubujyanye no gutanga ubutware kw’Imana ibuha abantu ngo bategeke isi yose. Kimwe mu byo tuvana muri ubwo busobanuro ni uko iyo umuntu akoresha ubutware yahawe, aba agaragaza imiterere y’Imana. 
Ubundi buryo tubonamo iryo hame rikoreshwa ni mu Itangiriro 2:19, aho dusoma aya magambo:
Uwiteka Imana irema mu butaka amatungo yose n’inyamaswa zo mu ishyamba zose, n’inyoni n’ibisiga byo mu kirere byose, abizanira uwo muntu ngo amenye uko abyita: kandi uko uwo muntu yise ikintu cyose gifite ubugingo, abe ari ryo riba izina ryacyo (Itangiriro 2:19).
Aha niho tubona urugero rwa mbere rw’umuntu akoresha ubutware yahawe. Ikindi cyose twavuga kuri uru rugero, nticyasimbura kuba Adamu yarise amazina inyamaswa zose uko abitekereza n’uko abyumva. Biremewe rero kuvuga ko iyo umuntu atekereza kandi agena uko ibintu bigenda akoresheje ubutware yahawe, aba agaragaza imiterere y’Imana. 
Ibyo kandi nibyo Imyizerere ya Westminster ikomozaho iyo ivuga “inama… abanditsi ba kera, imyigishirize y’abantu, n’imyuka yigenga.” 
Urugero, mu Ibyak. 15 dusoma ko abayobozi b’itorero rya Yerusalemu bakoze inama kugira ngo batekereze ku mikorere y’Abanyamahanga bari bahindutse Abakristo. Inama yari ishyigikiwe n’intumwa zirimo ba Petero na Pawulo, yohereje urwandiko rusobanura ibyo bemeje ku matorero yariho icyo gihe. Mu Ibyak. 15:28-29 Luka yanditse ko urwo rwandiko rwarimo aya magambo:
Umwuka Wera hamwe natwe, twashimye kutabikoreza undi mutwaro keretse ibi bikwiriye: kwirinda inyama ziterekerejwe ibishushanyo bisengwa, n’amaraso n’ibinizwe, no gusambana (Ibyak. 15:28-29).
Murabona ko inama ya Yerusalemu yavugaga mu izina ryayo no mu izina ry’Umwuka Wera. Mu myumvire yabo Imana yagombaga guhamanya nabo uko ibintu bikwiriye kugenda mu itorero. Ibi ntibivuga ko inama zishobora gukoreshwa nabi ahubwo bivuga gusa ko Bibiliya itwizeza ko Imana ikoresha abantu benshi bateranye mu guhishura ukuri kwayo. 
Ibyo kandi bibaho iyo itorero yihuye mu matsinda mato. Reba urugero rw’amagambo ya Yesu muri Matayo 18:16, 20:
Ijambo ryose rikomere mu kanwa k’abagabo babiri cyangwa batatu… Aho babiri cyangwa batatu bateranye mu izina ryanjye, nanjye mba ndi hagati yabo” (Matayo 18:16, 20).
Yesu yigishije ko iyo Abakristo babiri cyangwa batatu bemeje ikintu mu itorero, Yesu ashyigikira ibyemezo byabo bikurikije ubutware itorero ryahawe. Bityo rero, twakwemeza ko iyo itsinda ry’Abakristo riteranye kugira ngo batekereze ku kibazo, ibyo bemeje si ukuvuga ko bidashobora kwibeshya, ariko Imana ishobora kbikoresha iyobora abantu bayo mu kuri. 
Uretse imibereho y’abantu n’imitekerereze yabo, Imana inakoresha imyifatire y’abantu nk’ibyo hanze bigize ihishurirwa ry’abariho. Tubona henshi mu Byanditswe aho abanditsi ba Bibiliya bahwituriraga abasomyi babo kwigana imyifatire y’abandi. Urugero, 1 Abatesalonike  1:6-7:
Namwe niko mwadukurikije mukurikiza n’Umwami wacu … Nicyo cyatumye muba icyitegererezo cy’abizera bose bari i Makedoniya no muri Akaya (1 Abatesalonike 1:6-7).
Pawulo ashimagiza abizera b’Abatesalonike kuko bakurikije urugero rwe, kandi babera abandi urugero. Ibyo byaterwaga n’uko imyifatire ya Pawulo n’iy’Abatesalonike yagaragazaga imyifatire y’Imana, byatumaga ibabera ihishurirwa. Bityo, igahinduka igipimo n’ikigero cy’imyitwarire.  

Iby’imbere.  Uretse ibyo hanze tumaze kubona mu ihishurirwa ry’abariho, hari n’iby’imbere bigize iryo hishurirwa. Nubwo dushobora gutekereza uburyo bwinshi Umwuka Wera akorera mu bantu abahishurira ukuri kw’Imana, turibanda kuri bubiri gusa. Ubwa mbere, turareba icyo abahanga bakunze kwita “kumurikirwa.” Ubwa kabiri, turareba “kuyoborwa” n’Umwuka Wera nk’igihe akorana n’umutimanama. 
Iyo tuvuga kumurikirwa n’Umwuka wera, tuba twerekeza ku mpano yo gusobanukirwa Imana iha abizera, ndetse n’abatizera. Iyo Umwuka Wera amurikiye ubwenge bw’umuntu, aba ahaye uwo muntu ubushobozi cyangwa ubumenyi atari afite mbere. Urugero rusobanutse cyane rw’ubumenyi cyangwa ubuhanga umuntu ahabwa atari abufite ruri muri Matayo 16:15-17 aho dusoma iyi nkuru:

 [Yesu arababaza ati,] “Ariko mwebwe ubwanyu mugira ngo ndi nde?” Simoni Petero aramusubiza ati, “Uri Kristo, Umwana w’Imana ihoraho.” Yesu aramusubiza ati, “Urahirwa, Simoni wa Yona, kuko umubiri n’amaraso atari byo byabiguhishuriye, ahubwo ni Data wo mu ijuru” (Matayo 16:15-17).
Simoni Petero ubwe ntabwo yari azi ko Yesu ari Kristo, nta n’ubwo yabyigishijwe n’abandi bantu. Ahubwo Imana ubwayo niyo yamuhaye ubwo bumenyi.  

Ni koko, Petero yavuganaga na Yesu ubwe, kandi ibyo yari azi kuri Yesu nibyo byatumye asobanukirwa ko Yesu ari Kristo. Ariko abandi benshi batari bafite ubwo bumenyi nabo baganiriye na Yesu. Itandukaniro ni uko Umwuka Wera yahisemo gukorera muri Petero kugira ngo azane uko gusobanukirwa. 
Pawulo yavuze ibyo kumurikirwa kw’abizera ataziguye mu 1 Abakorinto  2 aho yanditse aya magambo mu mirongo ya 11 na 12:

Mbese ni nde mu bantu wamenya ibyo undi atekereza, keretse umwuka wa wawundi umurimo? N’iby’Imana ni ko biri, ntawabimenya keretse Umwuka wayo. Ariko twebweho ntitwahawe umwuka w’iyi si, ahubwo twahawe uwo Mwuka uva ku Mana, kugira ngo tumenye ibyo Imana yaduhereye ubuntu (1 Abakorinto 2:11-12).
Ibyo Pawulo yavugaga ni uko abizera n’abatizera bashobora kureba ibintu bimwe ariko ntibabyumve kimwe. Abantu bose bafite aho bagarukira mu gusobanukirwa ibyo bahishurirwa kubera ko baremwe bafite aho bagarukira. Ariko Umwuka Wera akorera mu bizera akaduha gusobanukirwa kudasanzwe k’ubutumwa bwiza n’ukuri kw’Imana. Abizera bose bafite nibura iby’ibanze bizera kandi biringira kuri Yesu nk’umukiza babwirijwe n’Umwuka Wera ubwe. Nk’uko Pawulo yabyanditse mu Abafilipi 1:29:

Kuko mutahawe kwizera Kristo gusa … (Abafilipi 1:29).
Ijambo ry’Ikigiriki ryasobanuwe “mwahawe” rivuga “mwaherewe ubuntu”. Ntabwo Pawulo avuga ko Abafilipi bahawe amahirwe yo kwizera, ahubwo ko Imana yabahaye kwizera Yesu nk’impano y’ubuntu.
Igitangaje ni uko Bibiliya itwigisha ko Imana imurikira n’abatizera. Twabonye ko Imana imenyesha abatizera bose ukuri mu ihishurirwa rusange, ariko kuri Pawulo, Imana imenyesha abatizera ukuri kwayo kubwo kumurikirwa. Umva aya magambo ya Pawulo mu Abaroma 2:14-15:

Abapagani badafite amategeko, iyo bakoze iby’amategeko ku bwabo baba bihindukiye amategeko nubwo batayafite, bakagaragaza ko imirimo itegetswe n’amategeko yanditswe mu mitima yabo … igafatanya n’ibitekerezo byabo kubarega cyangwa kubaregura (Abaroma 2:14-15).
Mu yandi magambo, Imana yateye muri buri muntu wese, ndetse no mu batizera, ubumenyi bw’ibanze bw’amategeko yayo. Tutagendeye ku byo twavanye mu ihishurirwa rusange, twese dufite ibyo tuzi ko ari ukuri cyangwa atari ukuri, kandi imitimanama yacu irabiduhamiriza. 
Hejuru y’ibyo, Umwuka Wera atwongorera n’ibyo twita “kuyoborwa.”  Ubwo kumurikirwa bikorerwa cyane cyane mu bwenge, kuyoborwa bikorerwa cyane mu byiyumviro no mu kwibwiriza. Ni nabwo buryo buhuriweho na benshi bwo gukora k’Umwuka Wera mu bantu ku giti cyabo ahishura imyifatire y’Imana.  Tubona kuyoborwa kw’imbere mu mitimanama yacu, ndetse no mu byiyumviro byacu mu gihe Imana ishaka ko hari ibyo dukora mu buryo runaka. Pawulo avuga kuri uko kuyoborwa mu Abafilipi 2:13 aho yanditse ati:

Imana niyo ibatera gukunda no gukora ibyo yishimira (Abafilipi 2:13).
Urabona ko Pawulo atavuga ibyo tuzi cyangwa ibyo twizera, ahubwo ibyo dushaka cyangwa twifuza, ibidusunikira kugira icyo dukora. Iri naryo ni irindi hishurirwa kuko ari ibyifuzo n’ibigambirirwa mu myifatire y’Imana kubwacu. Kandi kubera ko nabwo ari ubundi bwoko bw’ihishurirwa bugaragaza imiterere y’Imana, ni igipimo kidakuka tugomba kumvira no gukurikiza.  
Twabonye ibyiciro bitatu byo guhishurwa kw’Imana, kandi twabonye ko guhishurwa kose kuduha ibipimo bidakuka by’imyifatire y’Imana. Noneho tugiye kureba uko ibyo byiciro byose bifitanye ubumwe. 
Ubumwe
Ihishurwa rusange, ryihariye, n’iry’abariho bifitanye isano ya hafi cyane. Yose ahishura Imana imwe kandi agaragaza igipimo kimwe n’ubutware dukwiriye kugenderaho. Ariko se ibyo bisobanura iki kuri twe mu gihe dufata ibyemezo bishingiye kuri Bibiliya? Twibukiranye ko, icyitegererezo cyacu cyo gufata ibyemezo bishingiye kuri Bibiliya ni iki: “Guhitamo imyitwarire ni ugushyira mu bikorwa Ijambo ry’Imana mu kibazo runaka.” Dushingiye kuri icyo cyitegererezo, ubumwe buri hagati y’ihishurirwa rusange, n’iryihariye, n’iry’abariho, budusaba gushingira ibitekerezo byacu byose ku mahishurirwa yose dufite. Yego koko, Ibyanditswe byera birahagije mu kuduha amabwiriza yose yerekeye imyitwarire ya Gikristo. Ihishurirwa rusange n’ihishurirwa ry’abariho ntabwo biduha amakuru mashya ku Mana atari mu Byanditswe. Ariko turushaho gusobanukirwa ibyo Ibyanditswe bitwigisha iyo tubirebeye mu bundi bwoko bw’ihishurirwa ry’Imana. Kandi rero, tudafite ihishurirwa tuvana mu bindi bitabo n’izindi ndimi, ntabwo dushobora gusobanukirwa ibivugwa mu Byanditswe byera. Kandi kumurikirwa n’Umwuka Wera birakenewe cyane mu gusobanukirwa ubutumwa buri mu Byanditswe. Bityo rero, gukoresha ubwoko bwose bw’ihishurirwa ni ngombwa cyane ku bwenge bwacu mu gihe dushyira mu bikorwa Ijambo ry’Imana mu buzima bwacu. 
UMWANZURO
Muri iri somo twarebeye hamwe impande ebyiri z’imyumvire y’ibikwiriye mu myitwarire ya Gikristo. Twabonye ko Imana ubwayo ari igipimo kidakuka cy’imyitwarire ya Gikristo, kandi imyifatire yayo itegeka abantu bose kuyigana. Twabonye kandi ko Imana idashobora kumenyekana bitanyuze mu ihishurirwa ry’Ijambo ryayo, kugira ngo duhabwe ihishurirwa ryayo mu bwoko bwaryo bwose nk’igipimo gifatika. 
Mu gihe twubaka ibitekerezo byacu mu myitwarire ya Gikristo, tugomba guhora tuyoborwa n’imiterere y’Imana yahishuwe mu mateka, mu Byanditswe, no bafite ubuzima. Mu gihe dushyira mu bikorwa ayo mahame mu buzima bwa buri munsi, tuzisanga dufite ibya ngombwa byose mu gufata ibyemezo by’imyitwarire bishimisha Imana kandi bihesha abandi imigisha. 

